
ᓰᐲᓰ, ᐅᑎᐦ ᑳᐦᓈᑖᐦ 
ᒑ ᐄᔅᐱᔨᐦᑖᑭᓂᐎᒡ 2025 ᐲᐦᐃᒻ 2030 

ᓅᒻ ᐋᐦ ᐐᐦᑖᑯᐦᒡ ᒑ ᐄᔅᐱᔨᐦᑖᑭᓂᐎᒡ 
ᓰᐲᓰ/ᕃᐃᑎᔨᐤ ᑳᐦᓈᑖᐦ CBC/Radio-Canada ᒥᓯᐙ ᐊᐙᓐ ᐅᑎᐦ ᑳᐦᓈᑖᐦ ᐱᔑᒋᔥᑎᒻ: ᐋᐦ ᑎᐹᒋᒧᓈᓂᐎᐎᔨᒡ, 
ᐋᐦ ᐐᐦᑖᑭᓂᐎᐎᔨᒡ ᒑᒀᔨᐤ ᑭᔮᐦ ᒑ ᒌᐦ ᐱᔑᒋᐦᐅᑦ, ᒥᓯᐦᑖ ᑳᐦᓈᑖᐦ᙮ ᐊᔥᑖᐱᑎᔒᔥᑖᑎᓈᓐ, ᐊᓂᑎᐦ ᒑ ᒌᐦ ᐅᐦᒋ 
ᐹᐦᑎᒫᒄ ᒑᒀᓐ ᐋᐦ ᐐᐦ ᒋᔅᒑᔨᐦᑎᒫᒄ, ᒑ ᒌᐦ ᐋᐱᒋᔥᑖᔮᒄ, ᐋᐦ ᓂᑎᐙᔨᐦᑎᒫᒄ, ᑭᔮᐦ ᒑ ᒌᐦ ᐅᐦᒋ ᒫᒥᑐᓈᔨᐦᑎᒥᐦᐄᑯᔮᒄ᙮ 
ᓲᐦᒃ ᓂᑖᐱᑎᔒᔥᑖᓈᓐ ᐊᓐ ᑎᐹᒋᒧᐎᓐ ᐱᔮᑣᑖᐦᒡ ᔮᔨᑖ ᒑ ᑖᑆᒥᑭᐦᒡ ᑭᔮᐦ ᒥᓯᐙ ᑖᐱᑎᐤ ᒑ ᐄᔑ ᑎᐹᑎᑖᑭᓂᐎᒡ ᐊᓐ 
ᒑᒀᓐ ᐙᐦ ᒋᔅᒑᔨᐦᑎᐙᓂᐎᒡ ᑭᔮᐦ ᒑ ᒌᐦ ᒥᔪᐦᑖᑯᐦᒡ ᐋᐦ ᐱᔑᒋᔥᑎᑭᓂᐎᒡ ᑭᔮᐦ ᐋᐦ ᐋᔨᒥᐦᐄᑐᒡ ᐊᐙᓂᒌ ᐊᑎᑎᐤ ᒑ ᒌᐦ 
ᓂᓯᑐᐦᑖᑯᐦᒡ ᐋᑎ ᐃᔨᔅᐱᔨᒡ ᒑᒀᓐ ᒥᓯᐦᑖᔅᑭᒥᒡ ᑭᔮᐦ ᐅᑖᐦ ᐄᔑ ᓃᔥᑖᒥᐦᒡ ᒑ ᐐᐦ ᒋᔅᒋᓯᓈᓂᐎᒡ ᐋᑳ ᒑ ᒌᐦ 
ᐱᐦᑳᓂᐦᐄᑐᓈᓂᐎᒡ᙮ ᐋᑯᑖᐦ ᐙᐦ ᐄᔑ ᐐᒑᐱᑎᓰᒥᒋᐦᒡ ᐄᔨᔨᐅᒡ, ᐄᔥᒋᒫᐅᒡ ᑭᔮᐦ ᒣᐃᑏ; ᐋᐦ ᐹᐦᑖᑯᐦᑖᔮᐦᒡ ᒑ ᒌᐦ 
ᒋᔅᒑᔨᐦᑖᑯᓂᔨᒡ ᐅᑏᔨᐦᑎᐎᓂᐙᐤ ᑭᔮᐦ ᐅᑎᔨᒧᐎᓂᐙᐤ ᐅᑎᐦ ᑳᐦᓈᑖᐦ᙮ ᐋᑯᑖᐦ ᐋᔑᓈᑯᓂᔨᒡ ᐊᐙᓂᒌ ᐋᑦ ᐋᑳ 
ᐹᔣᐱᒥᑐᒡ ᐊᔮᐱᒡ ᒑ ᒌᐦ ᐹᐦᑖᑐᒡ ᒥᓯᐦᑖ ᐅᑎᐦ ᑳᐦᓈᑖᐦ᙮ ᓂᒋᔅᒑᔨᐦᑖᓈᓐ ᐋᔑᓈᑯᐦᒡ ᓂᑖᐱᑎᓰᐎᓂᓈᓐ ᒑ ᔒᑐᔥᑭᒫᐦᒡ 
ᑭᔮᐦ ᒑ ᒥᔥᑭᐎᐦᑖᔮᐦᒡ ᐅᑎᐦ ᑳᐦᓈᑖᐦ ᓂᓈᐦᑭᐤ ᐋᐦ ᐄᔑ ᒋᔅᒑᔨᐦᑎᔨᐙᓂᐎᒡ ᑎᐹᒋᒧᐎᓐ, ᐋᐦ ᑎᐹᒋᒧᓈᓂᐎᒡ ᑭᔮᐦ ᐋᐦ 
ᓈᑭᑎᐙᔨᐦᑖᑯᐦᒡ ᐅᑎᐦ ᐊᔅᒌᐦᒡ ᒑ ᒌᐦ ᐅᐦᒋ ᐱᒫᑎᓰᓈᓂᐎᒡ ᑭᔮᐦ ᐐᒋᐦᐄᑐᓈᓂᐎᒡ᙮ 

ᒥᓯᐙ ᐊᐙᓐ ᐐᐦ ᐊᔥᑎᓈᑭᓂᐆ 

ᐊᓐ ᐙᐦ ᐃᐦᑐᑎᒫᐦᒡ ᐋᐅᒄ ᒥᓯᐙ ᐊᐙᓐ ᒑ ᐊᔥᑎᓈᑭᓂᐎᑦ ᐅᑎᐦ ᑳᐦᓈᑖᐦ, ᒫᔔᐦᐋᑳ ᐊᓂᒌ ᐊᐙᓂᒌ ᐋᑳ ᒋᔅᒑᔨᒥᔨᒥᐦᒡ 
ᑭᔮᐦ ᐋᐦ ᐄᑖᔨᐦᑎᐦᒡ ᐋᑳ ᓈᔥᒡ ᓂᑐᐦᑎᐙᑭᓂᐅᐎᒡ᙮ ᐋᑯᑖᐦ ᐋᓯᓈᑯᓯᔮᐦᒡ ᐋᐦ ᓂᑐᐦᑎᐎᒋᐦᒡ ᐅᐦᒋ ᐊᓂᔮ ᒑᒀᔨᐤ 
ᓈᑎᐙᔨᐦᑎᐦᒡ, ᐋᐦ ᐅᔑᐦᑖᔮᐦᒡ ᒑᒀᓐ ᒑ ᐹᐦᑖᑯᐦᒡ ᑭᔮᐦ ᒑ ᐹᐦᑖᑯᓂᔨᒡ ᒑᒀᔨᐤ ᐋᐦ ᑖᐦᑭᐦᐅᑯᒡ ᑭᔮᐦ ᐋᐦ 
ᒫᒥᑐᓈᔨᐦᑎᒥᐦᐄᑯᒡ, ᑭᔮᐦ ᒑ ᐄᔑᓈᑯᐦᑖᐅᒋᐦᒡ ᒑ ᒌᐦ ᐹᐦᑎᐦᒡ, ᔮᔨᑖ ᒑ ᐊᔥᑎᒋᒫᑭᓂᐅᐎᒡ ᑭᔮᐦ ᒨᔥ ᒑ ᒌᐦ ᐹᐦᑖᑯᓂᔨᒡ 
ᐊᓂᔮ ᓈᑎᐙᔨᐦᑎᐦᒡ᙮ 

ᐊᓐ ᒪᒃ ᑯᐃᔅᒄ ᒑ ᒌᐦ ᐄᔑᓈᑯᐦᒡ ᐊᓐ ᒑᒀᓐ ᐙᐦᑐᑎᒫᐦᒡ ᒑ ᓂᐦᐄᔥᑳᑯᒡ ᐊᓂᒌ ᓃᔥᑖᒥᐦᒡ ᒑ ᐋᑎ ᐱᒫᑎᓰᒡ, ᐋᐅᑯᓂᒡ ᐅᒌ 
ᓂᔥᑐ ᐋᐦ ᐄᔅᐱᐦᑎᓰᒡ ᒑᔅᒌᑎᑐᑎᐦᒡ: 

● ᐊᐙᔑᔑᒡ ᑭᔮᐦ ᐅᔅᒋᓃᒋᓯᐅᒡ: ᓂᒋᔅᒑᔨᒫᓈᓂᒡ ᐅᒌ ᐋᔅᐱᐦᑎᓰᒡ ᓈᔥᒡ ᐋᐦ ᐄᑖᔨᐦᑎᒥᐦᐄᑯᒡ ᐋᐦ ᐅᔥᑳᔨᒡ 
ᒑᒀᔨᐤ ᐋᐦ ᐱᒦᐦᑭᐦᒡ ᑭᔮᐦ ᒥᓯᐦᑖᔅᑭᒥᒡ ᐋᐦ ᐋᑎ ᐃᔨᔑᓈᑯᓂᔨᒡ ᒧᒋᒋᐦᐄᐙᔨᒡ᙮ ᐋᔪᐎᒄ ᓈᔥᒡ ᐙᐦ 
ᐃᐦᑐᑎᒧᒋᐦᒡ ᐋᐦ ᒧᒋᒋᐦᐄᑯᒡ ᒑᒀᔨᐤ ᒑ ᒌᐦ ᐹᐦᑖᑯᐦᑖᐅᒋᐦᒡ ᑭᔮᐦ ᒑ ᔒᑐᔥᑭᐎᒋᐦᒡ ᐅᑎᐦ ᑳᐦᓈᑖᐦ ᒑᒀᔨᐤ ᐋᐦ 
ᐅᐦᒋᐱᔨᔨᒡ ᒑ ᐙᐦᒌᒡ ᐋᐦ ᒥᔅᑭᐦᒡ, ᐋᔥᒄ ᐋᐦ ᐅᐙᔑᔒᐅᐎᒡ ᑭᔮᐦ ᒫᒀᒡ ᓈᔥᒡ ᐋᐦ ᐐᐦ ᒋᔅᒑᔨᐦᑎᐦᒡ ᑭᔮᐦ 
ᒋᔅᑯᑎᒫᓱᒡ ᒑᒀᔨᐤ᙮ 

● ᐋᐦ ᐅᔅᒋᓰᒡ ᐊᐙᓂᒌ ᐅᑎᐦ ᐋᐦ ᐹᒋ ᐋᐦᑎᐱᒡ: ᓈᓈᓂᒌᒻ ᐄᔨᐦᒡ ᐊᑎ ᐃᔨᐦᑖᔨᐦᑖᑯᓐ ᑳᐦᓈᑖᐦ ᐄᔨᐦᒡ ᐋᐦ ᐅᒌᒡ 
ᐊᐙᓂᒌ ᐋᐦ ᐹᒋ ᐃᐦᑖᒡ ᐅᑎᐦ ᑭᔮᐦ ᐄᔨᐦᒡ ᐋᐦ ᐄᑖᑎᓰᒡ, ᐋᑯᑎᐦ ᒫᒃ ᐙᐦ ᒋᔅᒋᓰᑎᑐᒋᐦᒡ ᑭᔮᐦ ᐅᐦᒋ ᐊᓂᔮ 
ᒑᒀᔨᐤ ᐐᔨᐙᐤ ᒑ ᒌᐦ ᒥᔻᔨᐦᑎᐦᒡ ᓂᓈᐦᑭᐤ ᐋᐦ ᐄᑎᔅᑳᓈᓯᒡ᙮ ᐋᑯᑖᐦ ᐋᔑ ᐐᐦ ᐐᒋᐦᐄᒋᐦᒡ ᐊᓂᒌ ᐊᐙᓂᒌ 
ᐱᔮᒋ ᐋᐦᑎᐱᒡ ᐅᑎᐦ ᑳᐦᓈᑖᐦ ᐋᑳ ᓈᔥᒡ ᒑ ᒫᓂᑖᐙᔨᐦᑎᐦᒡ ᐋᐦ ᐋᔥᑎᓂᑭᓂᐎᐎᔨᒡ ᐊᓂᔮ ᐐᔨᐙᐤ ᐋᑖᑎᓰᒡ 
ᑭᔮᐦ ᐊᓂᔮ ᐋᔑ ᐱᑯᓵᔨᒧᒡ᙮ ᒥᔪᐱᔨᒑ ᒫᒃ, ᓂᑭ ᑯᒋᔥᑖᓈᓐ ᒑ ᐐᒋᐦᐄᒋᐦᒡ ᐊᓂᒌ ᐱᔮᒋ ᐋᐦᑎᐱᒡ ᐄᔨᐦᒡ 
ᐊᔅᒌᔨᐤ ᐋᐦ ᐅᐦᒌᒡ ᒑ ᒌᐦ ᓂᓯᑐᐦᑎᐦᒡ ᐊᓂᔮ ᐊᔨᒧᐎᓂᔨᐤ ᐃᔮᐱᑎᓂᔨᒡ ᐅᑎᐦ ᑭᔮᐦ ᐊᑎᑎᐤ ᒑ ᒌᐦ ᐐᒋᐦᐄᑯᒡ᙮ 

● ᐊᓂᒌ ᐋᑳ ᐋᐱᒋᔥᑖᒡ ᑭᔮᐦ ᐊᓂᒌ ᐋᑳ ᓂᐦᐄᐱᔨᐦᐄᑯᒡ: ᐋᐅᒄ ᐆ ᒫᐅᒡ ᐃᔮᔨᒥᐦᐄᑯᔮᐦᒡ, ᐋᐦ ᐄᑖᔨᑎᐦᒡ ᐋᑳ 
ᓈᔥᒡ ᐃᔮᐱᑖᔨᒫᑭᓂᐅᐎᒡ ᑭᔮᐦ ᒫᒃ ᐋᐦ ᐎᓂᒋᔅᒋᓰᑎᑎᐙᑭᓂᐅᐎᒡ᙮ ᐋᑯᑎᐦ ᒫᒃ ᐋᔑᓈᑯᐦᒡ ᐊᑎᑎᐤ ᓲᐦᒃ ᒑ 
ᑯᒋᔥᑖᐅᒋᐦᒡ ᒑ ᐊᔨᒥᐦᐄᒋᐦᒡ, ᒑ ᒌᐦ ᐐᐦᑎᒧᐎᔨᒥᐦᒡ ᒑᒀᔨᐤ ᐊᑎᑎᐤ ᒑ ᓂᐦᐄᔥᑳᑯᒡ, ᑭᔮᐦ ᐊᑎᑎᐤ ᒑ ᐐᐦ 
ᐹᐦᑖᑯᐦᑖᐅᒋᐦᒡ ᐊᓂᔮ ᒑ ᐙᐐᐦᑎᒫᑯᒡ ᒑᒀᔨᐤ ᑭᔮᐦ ᒑ ᒧᒋᒋᐦᑎᐦᒡ᙮ 

ᓂᔥᑐᔨᒡ ᒑᒀᓐ ᒑ ᑭᓂᐙᐱᐦᑖᑭᓂᐎᒡ ᐅᐦᒋ ᓂᑖᐱᑎᓰᐎᓂᓈᓐ 

ᐆ ᒑ ᐋᑎ ᐱᒥᐱᔨᒡ 2025 ᐲᐦᐃᒻ 2030 ᐋᑯᑖᐦ ᒑ ᐄᔑ ᐎᔮᔨᐦᑎᒫᐦᒡ ᓂᔥᑐ ᒑᒀᓐ, ᒑ ᒋᔅᒑᔨᐦᑎᒫᒄ ᐋᐦ ᐐᐦ 
ᐐᒋᐦᐄᑖᐦᒡ, ᑖᓂᑖᐦ ᒥᒄ ᐋᑎ ᐃᔨᐦᑖᔮᒄ: 

ᒨᔥ ᒋᑭ ᐐᐦ ᐹᔣᐱᒥᑎᓈᓐ ᑖᓂᑎᐦ ᒥᒄ ᐋᑎ ᐃᔨᐦᑖᔮᒄ 
ᐊᑎᑎᐤ ᓂᐐᐦ ᐋᐱᑎᔒᔥᑖᓈᓐ ᑖᑆᐦ ᐋᐦ ᐐᐦ ᒋᔅᒑᔨᐦᑖᑯᐦᐅᔮᐦᒡ ᐅᑖᐦ ᐋᐦ ᐄᐦᑖᔮᒄ, ᐊᑎᑎᐤ ᒑ ᒌᐦ ᐹᔣᐱᒥᑖᐦᒡ ᑭᔮᐦ 
ᒋᔅᒑᔨᐦᒥᑖᐦᒡ ᒌᔨᐙᐤ ᐃᔮᐱᑎᔒᔥᑖᑖᐦᒡ, ᒫᔔᐦᐋᑳ ᐊᓂᒌ ᐋᑳ ᓈᔥᒡ ᐋᐱᒋᔥᑖᒡ ᐊᓂᔮ ᐊᔨᒧᐎᓂᔨᐤ ᐅᑎᐦ ᒥᓯᐦᑖ 
ᑳᐦᓈᑖᐦ ᐃᔮᐱᑎᓂᔨᒡ ᑭᔮᐦ ᐄᔨᔨᐅᒡ, ᐄᔥᒌᒫᐅᒡ ᑭᔮᐦ ᒣᐃᑏ᙮ ᐊᓂᑖᐦ ᐋᐦ ᐄᐦᑖᒡ ᒑ ᒌᐦ ᐃᐦᑖᐎᒋᐦᒡ ᑭᔮᐦ ᐐᔨᐙᐤ ᒑ 
ᓅᑯᓂᔨᒡ ᐋᑎᔅᑳᓈᓯᒡ: ᐋᐦ ᑎᐹᒋᒧᒡ ᐐᔨᐙᐤ ᐅᑎᐹᒋᒧᐎᓂᐙᐤᐦ, ᐊᑎᑎᐤ ᐋᐦ ᐋᑎ ᒥᐦᒑᑎᒡ ᓂᑖᐱᒋᐦᐋᑭᓂᓈᓂᒡ, ᑭᔮᐦ 
ᐊᑎᑎᐤ ᒑ ᒨᒋᒋᐦᐄᑯᒡ ᐊᓂᒌ ᒑ ᐹᐦᑎᐦᒡ ᐋᐦ ᐅᔑᐦᑖᐅᒋᐦᒡ ᐐᔨᐙᐤ ᐋᐦ ᑖᐦᑭᐦᐅᑯᒡ᙮ 

ᑏᐙᐦᒡ ᐋᐦ ᒋᔅᑯᑎᒫᓱᔮᐦᒡ ᐋᐦ ᐅᔥᑳᒡ ᒑᒀᓐ ᐃᔮᐱᑎᐦᒡ 
ᓈᓈᓂᒌᒻ ᐊᑎ ᒫᒫᐦᒌᔑᓈᑯᓐ ᒑᒀᓐ ᐋᐦ ᐅᔥᑳᒡ ᐋᐦ ᐋᐱᑎᐦᒡ, ᓂᑯᒋᔥᑖᓈᓐ ᒫᒃ ᐐᐱᒡ ᒑ ᒌᐦ ᑯᒋᔥᑖᔮᐦᒡ ᐋᐦ 
ᐋᐱᒋᔥᑖᔮᐦᒡ ᑭᔮᐦ ᐊᑎᑎᐤ ᒑ ᒌᐦ ᒥᔻᐱᑎᐦᒡ ᐅᑖᐦ ᐋᑎ ᐃᔨᐦᑖᔮᒄ ᑖᓐ ᐊᓐ ᐋᑎ ᐅᐎᔥᑳᒡ ᒑᒀᓐ᙮ ᑯᐃᔅᒄ ᒑ ᒌᐦ 
ᑭᓂᐙᔨᐦᑖᑯᐦᒡ ᐊᓐ ᒑᒀᓐ ᒥᔮᐅᐦᑐᓂᒫᐦᒡ, ᐋᑯᑎᐦ ᒑ ᒌᐦ ᐅᐦᒋ ᒋᔅᒑᔨᐦᑎᒫᐦᒡ ᒑᒀᓐ ᒸᒋᒋᐦᐄᑯᔮᒄ, ᑭᔮᐦ ᐊᑎᑎᐤ ᒑ ᒌᐦ 
ᒥᔻᒡ ᐊᓐ ᒑᒀᓐ ᐃᔮᐱᒋᔥᑖᔮᐦᒡ ᒑ ᓂᐦᐄᐱᔨᐦᐄᐙᒡ᙮ ᐊᓐ ᐙᐦ ᐃᐦᑐᑎᒫᐦᒡ ᐋᔪᐎᒄ ᐊᑎᑎᐤ ᒑ ᒌᐦ ᓂᓯᑐᐦᑎᒧᒋᐦᑦ ᑭᔮᐦ ᒑ 
ᒌᐦ ᐊᔨᒥᐦᐄᒋᐦᒡ ᐊᓂᒌ ᐊᐙᓂᒌ ᐊᑎᑎᐤ ᓈᑎᐙᔨᐦᑎᐦᒡ ᒑ ᐐᒋᐦᐋᑭᓂᐅᐎᒡ, ᒋᒡ ᐅᔅᒋᓃᒋᓯᐅᒡ ᑭᔮᐦ ᐋᐦ ᒌᐦ ᐹᒋ 
ᐋᐦᑎᐱᒡ ᐊᐙᓂᒌ, ᐋᐦ ᐋᑐᔅᑭᐎᒋᐦᒡ ᑖᓂᑎᐦ ᒥᒄ ᐋᑎ ᐃᔨᐦᑖᒡ᙮ 

ᐊᑎᑎᐤ ᒑ ᒌᐦ ᐹᔣᐱᒥᑐᓈᓂᐎᒡ 
ᐋᑯᑖᐦ ᐙᐦ ᐄᔑ ᐋᐱᑎᔒᔥᑎᒫᐦᒡ ᒑ ᒌᐦ ᐹᔣᐱᑐᒡ ᐊᐙᓂᒌ ᐋᑦ ᐋᑳ ᐊᑎ ᐹᔣᐱᒥᑐᒡ, ᐋᔮᓂᔅᒑ ᑭᔮᐦ ᐋᑎᔅᑳᓈᓯᒡ, ᒑ 
ᒌᐦ ᐅᐦᒋ ᒥᔪᐊᔨᒥᐦᐄᑐᓈᓂᐎᒡ ᑭᔮᐦ ᓂᓯᑐᐦᑎᑭᓂᐎᒡ ᐋᔥᐱᔑ ᒥᔻᔨᒡ ᓂᓈᐦᑭᐤ ᐋᑎ ᐃᔨᑎᔅᑳᓈᓯᒡ ᐊᐙᓂᒌ ᑭᔮᐦ 
ᒥᓯᐙ ᐊᐙᓐ ᒑ ᐐᐦ ᓂᑐᐦᑎᐙᑭᓂᐎᑦ᙮ ᐊᓐ ᒫᒃ ᐋᐦ ᒥᔪᐐᒑᐱᑎᓰᒥᑐᓈᓂᐎᒡ ᑭᔮᐦ ᓂᓈᐦᑭᐤ ᐋᐦ ᐄᔑᓈᑯᐦᒡ ᐊᓐ 
ᐱᔮᐦᑖᑯᐦᑖᑭᓂᐎᒡ, ᐋᑯᑎᐦ ᑯᐃᔅᒄ ᒑ ᒥᔪᓂᓯᑐᐦᑖᑯᐦᒡ ᐊᓐ ᐙᐦ ᐐᐦᑎᒫᒑᓂᐎᒡ, ᑭᔮᐦ ᑎᐹᒋᒧᐎᓐ ᑭᔮᐦ ᒑ 
ᔒᑐᔥᑭᑭᓂᐎᒡ ᓂᓈᐦᑭᐤ ᐄᑖᑎᓰᐎᓐ ᑭᔮᐦ ᐊᓐ ᐙᐦ ᐐᐦᑖᑯᐦᒡ᙮ ᔮᔨᑖ ᓂᑭ ᐃᐦᑖᓈᓐ ᒫᔻᔨᐦᑖᑯᐦᒡᐦ ᑭᔮᐦ 
ᒫᒥᐦᑖᑯᓯᓈᓂᐎᒡᐦ ᑭᔮᐦ ᐋᑳ ᓂᐦᐄᐱᔨᐦᐄᐙᒡ ᒥᓯᐙ ᒑᒀᓐ, ᒥᓯᐙ ᒑ ᒌᐦ ᑖᐦᑭᐦᐅᑯᔨᐦᒄ ᑖᓐ ᒥᒄ ᐋᑎ ᐃᔨᔅᐱᔨᒡ ᒑᒀᓐ᙮ 


